Bygdefolk og entreprenørar ”På skattejakt i skottland”
I tidsrommet 25-29. september arrangerte Sogn og Fjordane / Highlands-Islands-samarbeidet eit kurs i interpretasjonsplanlegging. Dette vanskelege ordet går ut på å gjere oss som betre formidlarar og ikkje minst foredle og utvikle både nye og eksisterande tilbod ute på bygdene våre. Difor var det spennande å reise ”på skattejakt” til det vesle lokalsamfunnet Glenelg på vestkysten av Skottland. Dei fleste av studentane var bedriftseigarar og bygdeutviklarar frå kommunane Aurland, Askvoll og Luster. I tillegg var Eli Grete Høyvik med som deltakar og representant for Høgskulen i Sogn og Fjordane. Her har ho saman med HSF og FMLA lagt til rette for eit høgskulekurs innan fagområdet på norsk side. Skottane har i fleire år arbeidd med dette fagområdet, og i dag har dei lagt til rette for ein mastergrad i ”interpretive planning”. I den samanheng var det naturleg å trekke inn Bill Taylor som både lærar og tilretteleggar. Han arbeider i dag ved Highlands & Island Enterprise (=Innovasjon Noreg), men har vore den som har arbeidd mest og lengst med fagområdet og er difor også kopla til fleire universitet i Skottland.
Kurset gjekk over 4 dagar, der det var ein innleiande del med utferdar dei to første dagar og ein avsluttande arbeidsøkt over to dagar med gruppearbeid. Målet var å legge fram ulike interpretasjonsplanar på kva ein kunne få til det aktuelle området vi var i.  Kurset var også eit studiesamarbeid med bygdeutviklarar frå dei skotske samarbeidsbygdene, øygruppa Unst, Hjell og Fetlar på Shetland og Wester Ross og Glenelg på vestkysten av Skottland.
Litt om Interpretasjon

 Interpretasjon er ein kommunikasjons-prosess.
Det handlar om å dele vår entusiasme for ein stad eller noko heilt spesielt. Må sjå eller oppleve sjølv – personleg involvering. ”Kunsten å kommunisere det spesielle med staden -  å gjere levande!”

Bill Taylor har på same måten som Eli Grete Høyvik brukt Freeman Tilden sine 6 prinsipp for god interpretasjon. Desse prinsippa har halde seg fram til i dag, og dei er;
1.prinsipp - Attkjenning (relate)

· Ei kvar tolking og formidling som ikkje knyter det som blir vist eller skildra til personlegdomen eller røynslene til den besøkande, vil bli nyttelaus. 

2.prinsipp - Oppdaging (reveal)

· Informasjon i seg sjølv, er ikkje interpretasjon

· Interpretasjon er oppdaging/openberring bygd på informasjon
3.prinsipp - Ein kunstart

· Interpretasjon er ein kunstart som kombinerer fleire kunstarter 

· Alle kunstarter er det i nokon grad mogeleg å lære vekk.
4.prinsipp - Provosere

Hovudmålet - å vekke merksemd, kveike eller gjere folk nysgjerrige
5.prinsipp – (Tema) og heilskap

Interpretasjon bør ha som mål å presentere ein heilskap heller enn ein del, og må rette seg til heile menneske heller enn til ein del. 
6. prinsipp: Stil

Raskt oppsummert:

Fagkunnskap  + Lokalkunnskap  + ”å gjere levande” = Interpretasjon

Kurset vart som sagt avslutta med presentasjon av 4 interpretasjonsplanar for området. Alle fekk arbeidd med dei prinsippa og verktøya som ein har til rådvelde. I tillegg var det ei spennande og lærerik utfordring å kunne arbeida oss igjennom på eit anna språk enn det vi nyttar til dagen. I etterkant av studiedagane fekk alle deltakarane valet mellom to ulike dagsutflukter på Isle of Sky.
Kva skjer framover ?
Interpretasjonsprosjektet skal fylgjast opp lokalt med ei samling i Sogn og Fjordane på etterjulsvinteren. Denne vert lagt til Værlandet og Bulandet. Her vil deltakarane få repetisjon frå det som dei har vore igjennom i haust, og ein vil gå endå djupare og konkret tilverks. 

Dette kursprogrammet er ein av fire konkrete prosjekt som starta opp i sommar og vil gå fram til neste sommar. Det som allereie er avslutta er ungdomsutvekslingsprogrammet som vart gjennomført i sommar. Interpretasjonskurset er ein i gang med. Eit entreprenørskapskurs vil starte opp i januar, der Aurland er vertskap med gjenvisitt til øygruppa Unst-Hjell og Fetlar på Shetland. Det siste lokale prosjektet er eit såkalla ”land management prosjekt”, der ein skal ha fokus på arealplanlegginga. Vår eigedomsstruktur er svært annleis enn den er i Highlands, og på vårparten blir det lagt opp til ein konferanse til Lochinver i Assynt på vestkysten, der m.a. Terje frå oss blir involvert.

Nokre bilder av deltakarane på ”ein Oye lærerike tur” som ein kjend fylkespolitikar ein gong sa…..

Heile gjengen på utflukt i Glenelg saman med lokale bygdefolk og dei skotske studentane

